
কাতরে করুণাময়ী দারিদ্র্য নাশিনী।

সুবর্ণ গোধিকা রূপ ধরেন তারিণী॥

মৃগ না পাইয়া ব্যাধ গোধিকা লইল।

ত্বরিত গমনে তবে গৃহেতে চলিল॥

যেই মাত্র ঘরে নিল সুবর্ণ গোধিকা।

পরমা সুন্দরী রূপ ধরেন চণ্ডিকা॥

বিস্ময় মানিয়া তবে ব্যাধ কালকেতু।

ঘরণীর মুখে চেয়ে জিজ্ঞাসিল হেতু॥

দিব্য রূপ দেখি তারে নাহি সরে বাণী।

ভক্তিভরে জিজ্ঞাসিল কাহাযর রমণী॥

সদয় মঙ্গলচণ্ডী হৈলা ততক্ষণ।

ব্যাধকে বলিলা দেবী কোমল বচন॥

শুন ওহে কালকেতু ব্যাধের নন্দন।

ধন দিতে তোমা আমি করেছি মনন॥

সুবর্ণ কাঞ্চন লও এই পঞ্চ ঘট।

অসময়ে স্মরো আমি আসিব নিকট॥

আর পশু না বধিবে ব্যাধের নন্দন।

এ কারণে তোমা আমি দিনু এই ধন॥

এতেক বলিয়া চণ্ডী হৈল অন্তর্ধান।

কৃতার্থ হইয়া ব্যাধ লভিল গেয়ান॥

ধনের বৃত্তান্ত রাজা পেয়ে চর মুখে।

বিনা অপরাধে ব্যাধে বন্দী করি রাখে॥

কোথা পেলে এত ধন ব্যাধের তনয়

চোরা মাল সব হবে নাহিক সংশয়॥

